
05.01.00 –	Axborot texnologiyalari, boshqaruv va kompyuter 
grafikasi

05.01.01 –	Muhandislik geometriyasi va kompyuter grafikasi. 
Audio va video texnologiyalari

05.01.02 –	Tizimli tahlil, boshqaruv va axborotni qayta ishlash
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti
05.01.05 – Axborotlarni himoyalash usullari va tizimlari. Axborot 

xavfsizligi
05.01.06 – Hisoblash texnikasi va boshqaruv tizimlarining 

elementlari va qurilmalari
05.01.07 – Matematik modellashtirish
05.01.11 – Raqamli texnologiyalar va sun’iy intellekt
05.02.00 – Mashinasozlik va mashinashunoslik
05.02.08 – Yer usti majmualari va uchish apparatlari
05.03.02 – Metrologiya va metrologiya ta’minoti
05.04.01 – Telekommunikasiya va kompyuter tizimlari, 

telekommunikasiya tarmoqlari va qurilmalari. 
Axborotlarni taqsimlash

05.05.03 – Yorugʻlik texnikasi. Maxsus yoritish texnologiyasi
05.05.05 – Issiqlik texnikasining nazariy asoslari
05.05.06 – Qayta tiklanadigan energiya turlari asosidagi energiya 

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.08.06 – “Gʻildirakli va gusenisali mashinalar va ularni ishlatish” 

(texnika fanlari)
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini 

muhofazalovchi qurilish tizimlari
10.00.06 – Qiyosiy adabiyotshunoslik, chog‘ishtirma tilshunoslik 

va tarjimashunoslik
10.00.04 – Yevropa, Amerika va Avstraliya xalqlari tili va adabiyoti
08.00.01 – Iqtisodiyot nazariyasi
08.00.02 – Makroiqtisodiyot
08.00.03 – Sanoat iqtisodiyoti
08.00.04 – Qishloq xo‘jaligi iqtisodiyoti
08.00.05 – Xizmat ko‘rsatish tarmoqlari iqtisodiyoti
08.00.06 – Ekonometrika va statistika
08.00.07 – Moliya, pul muomalasi va kredit
08.00.08 – Buxgalteriya hisobi, iqtisodiy tahlil va audit
08.00.09 – Jahon iqtisodiyoti
08.00.10 – Demografiya. Mehnat iqtisodiyoti
08.00.11 – Marketing
08.00.12 – Mintaqaviy iqtisodiyot
08.00.13 – Menejment
08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

INNOVATSION JARAYONLARNI STRATEGIK 
BOSHQARISHNING NAZARIY YONDASHUVLARI 
VA IJTIMOIY-IQTISODIY AHAMIYATI

Annotatsiya. Ushbu maqolada innovatsion jarayonlarni strategik boshqarishning nazariy yondashuvlari, o‘ziga xos xus-
usiyatlari hamda ijtimoiy-iqtisodiy ahamiyati tadqiq etilgan. Innovatsiya tushunchasining iqtisodiy mazmuni, uning tashki-
lotlar va hududlarning raqobatbardoshligini oshirishdagi o‘rni hamda innovatsion faoliyatni strategik boshqarish zarurati 
ilmiy yondashuvlar asosida tizimlashtirilgan. Tadqiqotda innovatsion jarayonlarning ilmiy g‘oyani shakllantirishdan boshlab 
uni amaliyotga joriy etish va tijoratlashtirishgacha bo‘lgan bosqichlari strategik boshqaruv nuqtayi nazaridan tahlil qilin-
gan. Shuningdek, innovatsion faoliyat samaradorligiga bilim va texnologiyalar, boshqaruv qarorlari, moliyaviy resurslar, 
institutsional muhit hamda davlat tomonidan qo‘llab-quvvatlash mexanizmlarining ta’siri ochib berilgan. Qiyosiy va tizimli 
tahlil natijalari innovatsion jarayonlarni alohida yangiliklarni joriy etish sifatida emas, balki o‘zaro bog‘langan iqtisodiy, tex-
nologik, tashkiliy va ijtimoiy elementlarni qamrab oluvchi kompleks strategik boshqaruv obyekti sifatida qarash zarurligini 
ko‘rsatadi. Tadqiqot natijasida innovatsion jarayonlarni strategik boshqarishning tashkilotlarning uzoq muddatli rivojlani-
shi, bozor o‘zgarishlariga moslashuvchanligi va ijtimoiy-iqtisodiy samaradorligini oshirishdagi ahamiyati asoslangan.

Kalit so‘zlar: innovatsiya, innovatsion jarayon, strategik boshqaruv, innovatsion menejment, innovatsion faoliyat, strate-
gik innovatsiya, raqobatbardoshlik, bilimlarni boshqarish, texnologik rivojlanish, ijtimoiy-iqtisodiy samaradorlik.

Аннотация. В статье исследованы теоретические подходы, специфические особенности и социально-
экономическое значение стратегического управления инновационными процессами. На основе научных подходов 
систематизированы экономическое содержание понятия инновации, ее роль в повышении конкурентоспособности 
организаций и регионов, а также необходимость стратегического управления инновационной деятельностью. Этапы 
инновационного процесса от формирования научной идеи до ее практического внедрения и коммерциализации 
рассмотрены с позиции стратегического управления. Раскрыто влияние знаний и технологий, управленческих 
решений, финансовых ресурсов, институциональной среды и механизмов государственной поддержки на 
эффективность инновационной деятельности. Результаты сравнительного и системного анализа показывают 
необходимость рассматривать инновационные процессы не как совокупность отдельных нововведений, а как 
комплексный объект стратегического управления, включающий взаимосвязанные экономические, технологические, 
организационные и социальные элементы. По результатам исследования обосновано значение стратегического 
управления инновационными процессами для долгосрочного развития организаций, повышения их адаптивности 
к изменениям рынка и социально-экономической эффективности.

Ключевые слова: инновация, инновационный процесс, стратегическое управление, инновационный менеджмент, 
инновационная деятельность, стратегические инновации, конкурентоспособность, управление знаниями, 
технологическое развитие, социально-экономическая эффективность.

Abstract. This article examines theoretical approaches, distinctive features, and the socio-economic significance of the 
strategic management of innovation processes. The economic content of innovation, its role in enhancing the competitive-
ness of organizations and regions, and the need for strategic management of innovation activities are systematized on 
the basis of relevant theoretical approaches. The stages of the innovation process, from the formation of a scientific idea 
to its practical implementation and commercialization, are analyzed from a strategic management perspective. Particu-
lar attention is paid to the influence of knowledge and technology, managerial decision-making, financial resources, the 
institutional environment, and government support mechanisms on the effectiveness of innovation activities. The results 
of comparative and systemic analysis demonstrate that innovation processes should be regarded not merely as the intro-
duction of individual innovations but as a comprehensive object of strategic management encompassing interconnected 
economic, technological, organizational, and social elements. The study substantiates the importance of strategic man-
agement of innovation processes in ensuring the long-term development of organizations, improving their adaptability to 
market changes, and enhancing socio-economic efficiency.

Keywords: innovation, innovation process, strategic management, innovation management, innovation activity, strategic 
innovation, competitiveness, knowledge management, technological development, socio-economic efficiency.

K I R I S H
Zamonaviy iqtisodiyot sharoitida innovatsiyalar korxonalar, tarmoqlar va hududlarning uzoq muddatli 

raqobatbardoshligini ta’minlovchi muhim omillardan biriga aylanmoqda. Texnologik taraqqiyotning jadallashuvi, 
raqamli transformatsiya, iste’molchilar talabining o‘zgarishi va global bozorlardagi raqobatning kuchayishi 
innovatsion faoliyatni alohida loyihalar doirasida emas, balki tashkilotning umumiy strategiyasi bilan uzviy 
bog‘liq holda boshqarishni talab etadi. Shu sababli innovatsion jarayonlarning iqtisodiy mohiyatini aniqlash, 
ularning o‘ziga xos xususiyatlarini tizimlashtirish va strategik boshqaruvdagi o‘rnini ilmiy jihatdan asoslash 
menejment nazariyasi hamda amaliyotining dolzarb masalalaridan biri hisoblanadi.

Innovatsiya tushunchasining iqtisodiy mazmunini shakllantirishda J.A. Shumpeterning ilmiy qarashlari 
alohida o‘rin tutadi. Olim innovatsiyani yangi mahsulotlar, ishlab chiqarish va tashish usullari, yangi bozorlar 
hamda ishlab chiqarishni tashkil etish shakllaridan iqtisodiy manfaat olish maqsadida amaliy foydalanish bilan 
bog‘laydi [1]. Ushbu yondashuv innovatsiyani faqat yangi g‘oya yoki ilmiy ishlanma sifatida emas, balki iqtisodiy 
qiymat yaratuvchi va xo‘jalik yurituvchi subyekt faoliyatiga amaliy tatbiq etiladigan jarayon sifatida talqin qilish 
imkonini beradi. Mazkur nazariy yondashuv bugungi strategik menejment sharoitida ham o‘z ahamiyatini saqlab 
qolib, innovatsiyalarni tashkilotning uzoq muddatli rivojlanish maqsadlari bilan muvofiqlashtirish zaruratini 
yuzaga keltiradi.

MDH mamlakatlari ilmiy maktabida ham innovatsiyaning boshqaruv xususiyatlariga katta e’tibor qaratilgan. 
Jumladan, R.A. Fatxutdinov innovatsiyani boshqaruv obyektiga o‘zgartirishlar kiritish natijasida ilmiy-texnikaviy, 
ijtimoiy, iqtisodiy va ekologik samara olishga yo‘naltirilgan yangilikni amaliyotga tatbiq etishning yakuniy 
natijasi sifatida izohlaydi [2]. Bunday yondashuv innovatsion jarayonlarning ko‘p qirrali ekanligini hamda ularni 
boshqarishda iqtisodiy natija bilan bir qatorda texnologik, tashkiliy va ijtimoiy omillarni ham hisobga olish 
zarurligini ko‘rsatadi.

O‘zbekiston olimlari tomonidan ham innovatsion jarayonlarni boshqarishning nazariy va metodologik 
asoslari rivojlantirilgan. Xususan, N.M. Rasulov korporativ tuzilmalarda innovatsion jarayonlarni strategik 
boshqarish uslubiyotini takomillashtirishga doir nazariy fikr va yondashuvlarni umumlashtirgan [3]. Ushbu 
qarashlar innovatsion faoliyatni korxonaning joriy operatsion faoliyatidan ajratilgan holda emas, balki uning 
strategik maqsadlari, resurslari, boshqaruv qarorlari va istiqboldagi rivojlanish yo‘nalishlari bilan bog‘liq yaxlit 
tizim sifatida o‘rganish zarurligini ko‘rsatadi.

O‘zbekistonda innovatsion faoliyatning institutsional va huquqiy asoslarini rivojlantirishga ham alohida 
e’tibor qaratilgan. O‘zbekiston Respublikasining 2020-yil 24-iyuldagi O‘RQ-630-son “Innovatsion faoliyat 
to‘g‘risida”gi Qonuni innovatsion faoliyat sohasidagi munosabatlarni huquqiy tartibga solishning asosiy me’yoriy 
asoslaridan biri bo‘lib xizmat qiladi [4]. Bu esa innovatsion faoliyatni strategik boshqarish masalasini nafaqat 
korxona darajasidagi boshqaruv vazifasi, balki milliy innovatsion tizimni shakllantirish va rivojlantirish bilan 
bog‘liq kompleks jarayon sifatida tadqiq etish zaruratini kuchaytiradi.

Shu nuqtayi nazardan, innovatsion jarayonlarni samarali boshqarish yangi g‘oyani yaratishdan boshlab, 
uni ilmiy-texnik jihatdan ishlab chiqish, resurslar bilan ta’minlash, amaliyotga joriy etish, tijoratlashtirish va 
bozorda iqtisodiy natijaga erishishgacha bo‘lgan o‘zaro bog‘liq bosqichlarni strategik muvofiqlashtirishni talab 
qiladi. Bunda bilimlarni boshqarish, texnologik imkoniyatlar, moliyaviy resurslar, institutsional muhit, davlat 
tomonidan qo‘llab-quvvatlash va boshqaruv qarorlarining sifati innovatsion jarayonlar samaradorligiga bevosita 
ta’sir ko‘rsatuvchi muhim omillar sifatida namoyon bo‘ladi.

Mazkur tadqiqotning maqsadi innovatsion jarayonlarni strategik boshqarishning nazariy yondashuvlarini 
tizimlashtirish, ularning o‘ziga xos xususiyatlari va ijtimoiy-iqtisodiy ahamiyatini ochib berish hamda zamonaviy 
boshqaruv sharoitida innovatsion faoliyatni strategik rivojlantirishning ustuvor jihatlarini aniqlashdan iborat. Ushbu 
maqsadga erishish innovatsiya tushunchasining ilmiy evolyutsiyasini tahlil qilish, innovatsion jarayonlarning 
strategik boshqaruv xususiyatlarini aniqlash hamda ularning tashkilot va iqtisodiyot rivojlanishidagi o‘rnini 
baholashni nazarda tutadi.

M A V Z U G A  O I D  A D A B I Y O T L A R  T A H L I L I
Innovatsion jarayonlarni strategik boshqarish muammosi xorijiy va mahalliy ilmiy adabiyotlarda texnologik 

rivojlanish, bilimlarni boshqarish, tashkiliy o‘zgarishlar, innovatsion faoliyatni davlat tomonidan qo‘llab-
quvvatlash hamda korxonalarning raqobatbardoshligini oshirish nuqtayi nazaridan keng tadqiq etilgan. 
Mavjud ilmiy yondashuvlarni tahlil qilish innovatsion jarayonlarning samaradorligi faqat yangi texnologiyalarni 
yaratishga emas, balki bilim, resurs, boshqaruv va tashkiliy imkoniyatlarni yagona strategik maqsad asosida 
muvofiqlashtirishga ham bog‘liqligini ko‘rsatadi.

Xorijiy tadqiqotchilardan M.A. Schilling texnologik innovatsiyalarni strategik boshqarish masalalarini tadqiq 
etib, innovatsion rivojlanishda texnologik imkoniyatlar va yangi bilimlarni yaratishga alohida e’tibor qaratadi 

[5]. Uning yondashuvida texnologik innovatsiya tashkilotning strategik rivojlanish vositasi sifatida namoyon 
bo‘lib, yangi texnologiyani yaratishning o‘zi yetarli emasligi, undan raqobat ustunligini shakllantirish maqsadida 
samarali foydalanish zarurligi asoslanadi. Bunday yondashuv innovatsion faoliyatni tashkilotning uzoq muddatli 
strategik maqsadlari bilan bog‘lash imkonini beradi.

T. Stanovcic, S. Pekovic va A. Bouziri esa Fransiya ishlab chiqarish korxonalari ma’lumotlari asosida 
bilimlarni boshqarish amaliyoti va ekologik innovatsiyalar o‘rtasidagi munosabatni empirik jihatdan tadqiq 
qilganlar [6]. Mualliflarning yondashuvi innovatsion faoliyat samaradorligida tashkilot ichida bilimlarni 
shakllantirish, almashish va ulardan foydalanish muhimligini ko‘rsatadi. Demak, Schillingning texnologik 
imkoniyatlar va bilim yaratishga asoslangan strategik qarashlari Stanovcic, Pekovic va Bouzirining bilimlarni 
boshqarish amaliyotiga yo‘naltirilgan empirik natijalari bilan o‘zaro to‘ldiriladi. Birinchi yondashuv innovatsiyaning 
strategik-texnologik asoslariga urg‘u bersa, ikkinchisi bilimlarning tashkilot ichidagi harakati va ulardan amaliy 
foydalanish innovatsion natijalarga ta’sir ko‘rsatishini ochib beradi.

MDH olimlari tadqiqotlarida innovatsion jarayonlarni boshqarishning tashkiliy va metodologik jihatlariga 
alohida e’tibor qaratilgan. M.F. Safargaliev innovatsion faoliyatni tarmoqli ishlab chiqarish tizimlari sharoitida 
boshqarish metodologiyasini tadqiq etgan [7]. Mazkur yondashuvning muhim jihati innovatsion faoliyatni bitta 
korxona chegarasida emas, balki o‘zaro aloqador iqtisodiy subyektlar, resurslar va boshqaruv munosabatlarini 
birlashtiruvchi tizim sifatida ko‘rib chiqishdan iborat. Bu esa zamonaviy innovatsion jarayonlarda korxonalararo 
hamkorlik, axborot almashinuvi va boshqaruvni muvofiqlashtirishning strategik ahamiyatini oshiradi.

V.A. Vasyaycheva sanoat korxonalarida innovatsion faoliyatni boshqarish jarayonini rivojlantirishning 
metodologik yondashuvlari va instrumentlarini tadqiq etgan [8]. Ushbu yondashuv innovatsion boshqaruvni 
amaliy boshqaruv vositalari bilan bog‘lash imkonini beradi. Safargaliev innovatsion faoliyatning tarmoqli va 
tizimli xususiyatlariga ko‘proq urg‘u bergan bo‘lsa, Vasyaycheva korxona miqyosida innovatsion jarayonlarni 
rivojlantirish uchun zarur metodologik yondashuv va boshqaruv instrumentlarini asoslashga e’tibor qaratadi. 
Shuning uchun mazkur qarashlar innovatsion jarayonlarni strategik boshqarishda makro va mikro darajadagi 
aloqalarni uyg‘unlashtirish zarurligini ko‘rsatadi.

O‘zbekistonlik olimlarning tadqiqotlarida innovatsion faoliyatni milliy iqtisodiyot va sanoat korxonalari 
sharoitida tashkil etish hamda boshqarish masalalari muhim o‘rin egallaydi. M.A. Maxkamova sanoat 
korxonalarida innovatsion faoliyatni boshqarishning tashkiliy-iqtisodiy mexanizmini shakllantirish masalalarini 
tadqiq etib, innovatsiyani avvalgi faoliyatga o‘zgartirish kiritish, mavjud elementni boshqasiga almashtirish 
yoki uni yangi element bilan to‘ldirish orqali samara olishga qaratilgan jarayon sifatida talqin etadi [9]. Bunday 
qarash innovatsiyaning iqtisodiy natijadorligi bilan uning tashkiliy o‘zgarishlar xususiyatini o‘zaro bog‘laydi.

B.B. Baxtiyorov esa sanoat korxonalarida innovatsion boshqaruvning tashkiliy-iqtisodiy mexanizmini 
takomillashtirish masalasini tadqiq qilgan [10]. Uning ilmiy yondashuvi innovatsion jarayonlarning 
samaradorligini oshirishda boshqaruv mexanizmlarini korxonalarning mavjud tashkiliy-iqtisodiy sharoitlariga 
moslashtirish zarurligini ko‘rsatadi. Maxkamovaning yondashuvida innovatsiyaning mazmuni va tashkiliy-
iqtisodiy mexanizmini shakllantirish ustuvor bo‘lsa, Baxtiyorov tadqiqotlarida ushbu boshqaruv mexanizmlarini 
zamonaviy sharoitlarga muvofiq takomillashtirish masalasi rivojlantirilgan.

Ko‘rib chiqilgan ilmiy yondashuvlarni qiyosiy tahlil qilish ularni uchta o‘zaro bog‘liq yo‘nalishga ajratish 
imkonini beradi. Xorijiy tadqiqotlarda texnologiya, bilimlarni yaratish va ulardan innovatsion natija olishga; MDH 
tadqiqotlarida innovatsion faoliyatni tizimli tashkil etish, tarmoqli hamkorlik va boshqaruv instrumentlariga; 
O‘zbekiston olimlari tadqiqotlarida esa milliy iqtisodiyot va sanoat korxonalari sharoitida innovatsion 
boshqaruvning tashkiliy-iqtisodiy mexanizmlarini shakllantirish va takomillashtirishga nisbatan kuchliroq e’tibor 
kuzatiladi.

Shu bilan birga, mavjud ilmiy qarashlarni umumlashtirish innovatsion jarayonlarni strategik boshqarishning 
texnologik, bilimga asoslangan, tashkiliy va iqtisodiy jihatlarini yagona tizimda o‘zaro bog‘lash masalasi 
qo‘shimcha tadqiqotlarni talab etishini ko‘rsatadi. Xususan, innovatsion g‘oyani shakllantirishdan boshlab uni 
amaliyotga joriy etish va tijoratlashtirishgacha bo‘lgan jarayonlarda strategik maqsadlar, bilim va texnologiyalar, 
boshqaruv instrumentlari, resurslar hamda tashkiliy-iqtisodiy mexanizmlarning o‘zaro ta’sirini kompleks 
baholash muhimdir. Mazkur holat innovatsion jarayonlarni alohida funksiyalar majmui sifatida emas, balki 
tashkilotning uzoq muddatli raqobatbardoshligi va ijtimoiy-iqtisodiy samaradorligini ta’minlovchi yaxlit strategik 
boshqaruv obyekti sifatida tadqiq etish zaruratini belgilaydi.

T A D Q I Q O T  M E T O D O L O G I YA S I
Mazkur tadqiqot innovatsion jarayonlarni strategik boshqarishning nazariy yondashuvlari, o‘ziga xos 

xususiyatlari va ijtimoiy-iqtisodiy ahamiyatini aniqlashga qaratilgan bo‘lib, tadqiqot jarayonida tizimli tahlil, qiyosiy 
tahlil, kontent-tahlil, ilmiy abstraksiyalash va umumlashtirish usullaridan kompleks foydalanildi. Tadqiqotning 

axborot bazasini innovatsion va strategik menejmentga oid xorijiy, MDH va O‘zbekiston olimlarining ilmiy ishlari, 
innovatsion faoliyatni tartibga soluvchi me’yoriy-huquqiy hujjatlar hamda xalqaro metodologik yondashuvlar 
tashkil etdi. Metodlarning o‘zaro uyg‘un holda qo‘llanilishi innovatsion jarayonlarni alohida iqtisodiy hodisa 
sifatida emas, balki texnologik, tashkiliy, boshqaruv va ijtimoiy elementlardan tashkil topgan yaxlit tizim sifatida 
o‘rganish imkonini berdi.

Tizimli tahlil usuli innovatsion jarayonlarning asosiy tarkibiy qismlari va ular o‘rtasidagi o‘zaro bog‘liqliklarni 
aniqlashda qo‘llanildi. Bunda innovatsion g‘oyaning shakllanishi, bilim va texnologiyalarni yaratish, moliyaviy 
va tashkiliy resurslarni jalb qilish, yangilikni amaliyotga joriy etish hamda tijoratlashtirish bosqichlari yagona 
strategik boshqaruv tizimining o‘zaro bog‘liq elementlari sifatida tahlil qilindi. Innovatsion jarayonlarning 
muvaffaqiyati fundamental va amaliy tadqiqotlar, tajriba-konstruktorlik ishlari hamda tijoratlashtirish 
jarayonlarining uzviyligiga, shuningdek, boshqaruv sifati va idoralararo aloqalarning barqarorligiga bog‘liqligi 
hisobga olindi [11]. Tizimli yondashuv asosida strategik boshqaruv qarorlari, bilim, texnologiya, institutsional 
muhit va iqtisodiy natijalar o‘rtasidagi bog‘liqliklar umumlashtirildi.

Qiyosiy va kontent-tahlil usullari xorijiy, MDH va O‘zbekiston olimlarining innovatsion jarayonlarni 
boshqarishga doir ilmiy qarashlarini solishtirishda qo‘llanildi. Kontent-tahlil jarayonida ilmiy manbalardagi 
“innovatsiya”, “innovatsion jarayon”, “strategik boshqaruv”, “bilimlarni boshqarish”, “texnologik rivojlanish”, 
“tashkiliy-iqtisodiy mexanizm” kabi tayanch tushunchalarning mazmuni tahlil qilindi. Xalqaro metodologik 
yondashuvlarda innovatsiya ilmiy kashfiyotlar, yangi yoki takomillashtirilgan mahsulot va xizmatlar, shuningdek, 
ularni bozor va amaliy hayotga joriy etish bilan bog‘liq kompleks jarayon sifatida qaralishi tadqiqotning 
konseptual asoslaridan biri sifatida qabul qilindi [12]. Qiyosiy tahlil esa turli ilmiy maktablarning innovatsion 
boshqaruvga oid umumiy va farqli jihatlarini aniqlash imkonini berdi.

Ilmiy abstraksiyalash va umumlashtirish usullari orqali mavjud nazariy yondashuvlarning ikkilamchi jihatlaridan 
abstraksiyalanib, innovatsion jarayonlarni strategik boshqarish uchun muhim bo‘lgan asosiy belgilar ajratib 
olindi. Xususan, innovatsion faoliyatning strategik yo‘naltirilganligi, bilim va texnologiyalarga asoslanganligi, 
boshqaruv qarorlarining uzoq muddatli xarakterga egaligi, resurslarning o‘zaro muvofiqlashtirilishi hamda 
iqtisodiy va ijtimoiy natija yaratishga qaratilganligi umumlashtirildi. Natijada innovatsion jarayonlarni 
strategik boshqarish tashkilotning alohida funksional faoliyati emas, balki uning uzoq muddatli rivojlanishi va 
raqobatbardoshligini ta’minlovchi kompleks boshqaruv jarayoni sifatida talqin qilindi.

T A H L I L  V A  N A T I J A L A R
Innovatsion jarayonlarni strategik boshqarishning nazariy yondashuvlarini tahlil qilish shuni ko‘rsatadiki, 

innovatsiyaning mazmunini faqat yangi mahsulot yoki texnologiyani yaratish bilan chegaralash yetarli emas. 
Innovatsiya ilmiy g‘oyaning shakllanishidan boshlab uning amaliyotga joriy etilishi, ishlab chiqarilishi, bozorga 
chiqarilishi va ijtimoiy-iqtisodiy samara yaratishigacha bo‘lgan o‘zaro bog‘liq jarayonlarni qamrab oladi. Shu 
nuqtayi nazardan, innovatsiya iqtisodiy, ijtimoiy va ekologik natijalarga erishish uchun ilm-fan yutuqlari asosida 
yaratilgan yangi tovarlar, xizmatlar va texnologik yutuqlardan foydalanishni ifodalaydi [13]. Mazkur yondashuv 
innovatsion jarayonni boshqarishda texnologik omillar bilan bir qatorda iqtisodiy manfaatlar, ijtimoiy ehtiyojlar 
va boshqaruv mexanizmlarini ham hisobga olish zarurligini ko‘rsatadi.

Tadqiqotda innovatsiya tushunchasiga berilgan turli ilmiy ta’riflarni tizimlashtirish uchun klaster 
metodologiyasi qo‘llanilgan.1-rasm “Innovatsiya tushunchasini Klaster (shingil) metodologiyasi asosida 
tasvirlash” da umumlashtirilgan (1-rasm).

1-rasm. Innovatsiya tushunchasini klaster (shingil) metodologiyasi asosida tasvirlash

Mazkur sxemaning tahlili innovatsiya tushunchasi bir nechta o‘zaro bog‘liq yo‘nalishlarni qamrab olishini 
ko‘rsatadi. Klasterlash yondashuvi innovatsiyaning iqtisodiy, texnologik, ijtimoiy va boshqaruv jihatlarini alohida 
ko‘rib chiqish bilan cheklanmay, ularni yagona tizimda birlashtirish imkonini beradi. Shundan kelib chiqib, 
innovatsion jarayonlarni strategik boshqarishning birinchi muhim xususiyati ko‘p komponentlilik va tizimlilik deb 
baholanishi mumkin. Ya’ni innovatsion natijaga erishish alohida elementning samaradorligiga emas, balki tizim 
tarkibiy qismlarining o‘zaro muvofiqlashtirilishiga bog‘liq.

Tadqiqot natijalariga ko‘ra, innovatsion jarayonning ikkinchi muhim xususiyati uning uzluksiz va siklik 
xarakterga ega ekanligi bilan belgilanadi. Fundamental tadqiqotlar, amaliy izlanishlar, tajriba-konstruktorlik ishlari, 
mahsulotni o‘zlashtirish va undan ishlab chiqarishda foydalanish bir-biridan mutlaqo ajralgan bosqichlar emas. 
R.A. Xayrullin va I. Alieksieiev innovatsion jarayon fundamental tadqiqotlardan boshlab ilmiy g‘oya va ixtironing 
texnik amalga oshirilishi hamda yangilikning ommaviy ishlab chiqarishga tatbiq etilishigacha bo‘lgan davrni 
qamrab olishini ta’kidlaydilar [14]. A.A. Boytseva va E.A. Pavlova esa fundamental tadqiqotlarni innovatsion 
jarayonning barcha keyingi bosqichlari uchun boshlang‘ich asos sifatida baholaydilar [15].

Ushbu bog‘liqlik 2-rasm  “Fundamental va amaliy izlanishlar aloqasi” orqali ifodalangan (2-rasm).

2-rasm. Fundamental va amaliy izlanishlarning innovatsion jarayondagi o‘zaro aloqasi

Mazkur sxemadan kelib chiqadigan asosiy natija shundaki, innovatsion jarayon bosqichlari o‘rtasida qat’iy 
chegara mavjud emas. Amaliy faoliyatda fundamental va amaliy tadqiqotlar, tajriba-konstruktorlik ishlari hamda 
ishlab chiqarishga joriy etish jarayonlari bir-biri bilan uyg‘unlashib boradi. Jarayon yakuniga yaqinlashgan sari 
innovatsiyaning bozor va tijorat maqsadlari yanada aniq shakllanadi. Shu sababli alohida bosqichda olingan 
natijani keyingi bosqichlarga uzatmaslik ilmiy ishlanmaning iqtisodiy va ijtimoiy qiymatini pasaytiradi.

Tahlil natijasida O‘zbekiston sharoiti uchun alohida ahamiyatga ega bo‘lgan boshqaruv muammosi ham 
aniqlanadi. Innovatsion jarayonning turli bosqichlari turli mehnat jamoalari va tashkilotlar tomonidan bajarilganda 
ularning manfaatlari bir-biriga mos kelmasligi mumkin. Natijada idoralararo aloqalarda uzilishlar yuzaga kelib, 
“yangiliklarni yoqtirmaslik sindromi” deb ifodalangan holat shakllanadi. Shuning uchun innovatsion jarayon 
samaradorligini oshirish uchun uning uzluksizligi, moslashuvchanligi va harakatchanligini ta’minlaydigan 
bosqichlararo aloqalarni strategik muvofiqlashtirish zarur.

Innovatsion jarayonlarni strategik boshqarishning uchinchi muhim xususiyati ilm-fan, ta’lim, ishlab chiqarish 
va institutsional boshqaruvning integratsiyasi bilan bog‘liq. 3-rasm “Innovatsiya industriyasi” da mazkur o‘zaro 
bog‘liqlik konseptual tarzda ifodalangan (3-rasm).

3-rasm. Innovatsiya industriyasining asosiy subyektlari o‘rtasidagi o‘zaro bog‘liqlik

Mazkur model innovatsion jarayonning muvaffaqiyati alohida korxona yoki ilmiy tashkilot faoliyati bilangina 

belgilanmasligini ko‘rsatadi. Ilmiy tadqiqot va ixtirolarni innovatsiyalarga aylantirish, keyinchalik ularni ilmiy-
texnik mahsulotlar va yechimlar bozoriga olib chiqishda ta’lim, fan, ishlab chiqarish va davlat institutlari o‘rtasidagi 
o‘zaro hamkorlik muhim o‘rin egallaydi [16]. Demak, strategik boshqaruvning vazifasi faqat innovatsion loyihani 
rejalashtirish emas, balki innovatsion ekotizim ishtirokchilari manfaatlarini muvofiqlashtirish va ilmiy natijaning 
bozorgacha bo‘lgan harakatini ta’minlashdan ham iborat.

O‘tkazilgan tahlil asosida innovatsion jarayonlarni strategik boshqarishning to‘rtta asosiy xususiyati 
ajratildi: birinchidan, innovatsion jarayon tizimli va ko‘p komponentli xususiyatga ega; ikkinchidan, fundamental 
tadqiqotdan tijoratlashtirishgacha bo‘lgan jarayon uzluksiz va siklik xarakter kasb etadi; uchinchidan, 
jarayonning samaradorligi turli bosqichlar va ishtirokchilar o‘rtasidagi strategik muvofiqlashtirish darajasiga 
bog‘liq; to‘rtinchidan, barqaror innovatsion rivojlanish fan–ta’lim–ishlab chiqarish–davlat o‘rtasidagi institutsional 
hamkorlikni talab etadi.

Shu asosda innovatsion jarayonlarni strategik boshqarishning ijtimoiy-iqtisodiy mohiyatini ilmiy g‘oya va 
bilimlarni yangi mahsulot, xizmat yoki texnologiyaga aylantirish, ularni amaliyot va bozorga olib chiqish hamda iqtisodiy 
va ijtimoiy qiymat yaratishga qaratilgan o‘zaro bog‘liq boshqaruv jarayonlari majmui sifatida ifodalash mumkin. 
Tadqiqot natijalari shuni ko‘rsatadiki, innovatsiyaning yakuniy samaradorligi yangilikning o‘zi bilan emas, balki 
ilmiy g‘oyaning tijoratlashtirilishigacha bo‘lgan barcha bosqichlarning strategik jihatdan muvofiqlashtirilishi bilan 
belgilanadi.

X U L O S A  V A  T A K L I F L A R
Innovatsion jarayonlarni strategik boshqarishning nazariy yondashuvlari va ijtimoiy-iqtisodiy mohiyatini 

o‘rganish asosida quyidagi ilmiy xulosalar va amaliy takliflar shakllantirildi.
Birinchidan, innovatsion jarayonlarni faqat yangi mahsulot, xizmat yoki texnologiyani yaratish bilan 

chegaralash maqsadga muvofiq emas. Innovatsiya fundamental tadqiqotlar, amaliy izlanishlar, tajriba-
konstruktorlik ishlari, ishlab chiqarishga joriy etish va tijoratlashtirish bosqichlarini qamrab oluvchi ko‘p 
komponentli va yaxlit tizim hisoblanadi. Shu sababli korxona va tashkilotlarda innovatsion faoliyatni boshqarishda 
alohida innovatsion loyihalarni nazorat qilishdan ko‘ra, ularning barcha bosqichlarini yagona strategik maqsad 
asosida boshqarish mexanizmini shakllantirish taklif etiladi.

Ikkinchidan, fundamental va amaliy tadqiqotlar, tajriba-konstruktorlik ishlari hamda innovatsiyalarni ishlab 
chiqarishga joriy etish o‘rtasidagi munosabatlar uzluksiz va siklik xususiyatga ega. Amaliyotda ushbu bosqichlar 
o‘rtasida qat’iy chegaralar mavjud emas va bir bosqichda olingan natija keyingi bosqichning axborot hamda 
bilim bazasini shakllantiradi. Shundan kelib chiqib, innovatsion loyihalarni strategik boshqarishda har bir 
bosqich uchun alohida natija ko‘rsatkichlarini belgilash bilan birga, ularning keyingi bosqichga o‘tishi va yakuniy 
tijorat natijasiga qo‘shgan hissasini ham baholash mexanizmini joriy etish maqsadga muvofiq.

Uchinchidan, innovatsion jarayon samaradorligini pasaytiruvchi asosiy tashkiliy muammolardan 
biri uning turli bosqichlari bilan shug‘ullanuvchi jamoa va tashkilotlarning manfaatlari yetarli darajada 
muvofiqlashtirilmasligidir. Bunday sharoitda idoralararo aloqalarning uzilishi innovatsion g‘oyaning keyingi 
bosqichga o‘tishini sekinlashtirib, qayd etilgan “yangiliklarni yoqtirmaslik sindromi” ning yuzaga kelishiga sabab 
bo‘lishi mumkin. Shu bois innovatsion jarayon ishtirokchilari o‘rtasida axborot almashinuvi, javobgarlik, manfaat 
va natijalarni taqsimlashning yagona strategik mexanizmini shakllantirish taklif etiladi.

To‘rtinchidan, innovatsion jarayonlarni strategik boshqarish samaradorligi fan, ta’lim, ishlab chiqarish va 
davlat institutlarining o‘zaro integratsiyasiga bog‘liq. Ilmiy natijalarni amaliy innovatsiyaga aylantirish va ularni 
bozorga olib chiqishda mazkur subyektlarning bir-biridan ajralgan holda faoliyat yuritishi innovatsion siklning 
uzilishiga olib kelishi mumkin. Shuning uchun oliy ta’lim va ilmiy-tadqiqot muassasalari, sanoat korxonalari, 
innovatsion infratuzilma subyektlari hamda davlat boshqaruvi organlari ishtirokidagi qo‘shma innovatsion 
loyihalar va tajriba-sinov (“pilot”) mexanizmlarini kengaytirish maqsadga muvofiq.

Beshinchidan, innovatsion faoliyatning yakuniy natijasi ilmiy yoki texnologik yangilikning mavjudligi 
bilangina emas, balki uning iqtisodiy va ijtimoiy qiymat yaratish darajasi bilan baholanishi lozim. Shu nuqtayi 
nazardan, innovatsion loyihalarni tanlash va baholashda faqat ilmiy-texnik ko‘rsatkichlardan foydalanish yetarli 
emas. Ularning bozor talabi, tijoratlashtirish imkoniyati, iqtisodiy samaradorligi, ijtimoiy ahamiyati va strategik 
rivojlanish maqsadlariga muvofiqligini ifodalovchi kompleks mezonlardan foydalanish taklif etiladi.

Oltinchidan, amalga oshirilgan nazariy tahlillar asosida innovatsion jarayonlarni strategik boshqarishni ilmiy 
g‘oya va bilimlarni yangi mahsulot, xizmat yoki texnologiyaga aylantirish, ularni amaliyotga joriy etish va tijoratlashtirish 
hamda iqtisodiy-ijtimoiy qiymat yaratishga qaratilgan o‘zaro bog‘liq jarayonlarni uzoq muddatli maqsadlar asosida 
muvofiqlashtirish tizimi sifatida talqin qilish taklif etiladi. Mazkur yondashuv innovatsion boshqaruvda texnologik, 
tashkiliy, iqtisodiy va institutsional omillarni yagona strategik tizim doirasida uyg‘unlashtirish imkonini beradi.

Umuman olganda, innovatsion jarayonlarning samaradorligini oshirish uchun innovatsiyaning alohida 

bosqichlarini rivojlantirishning o‘zi yetarli emas. Asosiy e’tibor “ilmiy g‘oya → fundamental va amaliy tadqiqot 
→ tajriba-konstruktorlik ishlari → ishlab chiqarishga joriy etish → bozor → tijoratlashtirish → ijtimoiy-iqtisodiy 
samara” zanjirining uzluksiz ishlashini ta’minlashga qaratilishi lozim. Bunday yondashuv innovatsion faoliyatni 
tashkilotning joriy vazifasi sifatida emas, balki uning uzoq muddatli raqobatbardoshligini ta’minlaydigan 
strategik boshqaruv obyekti sifatida shakllantirishga xizmat qiladi.

